Nafarroako Parlamentuko Mahaiak, 2017ko apirilaren 3an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Geroa Bai parlamentu-taldeak aurkezturiko mozioa, zeinaren bidez Nafarroako Gobernua premiatzen baita kasuko legedia alda dezan, halako moduz non gorputz-atal baten bizirikako ematea egiten duten pertsonek aukera izanen baitute, eta ofizialki hala aitortuko baitzaie, aldi baterako ezintasunagatiko baja hartzeko.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Geroa Bai parlamentu-taldeko eledun Koldo Martínez Urionabarrenetxea jaunak, Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatu eta bozkatzeko:

Nafarroa organo-emaileen gailurrean dago, Kantabriaren eta EAEren ondotik, 2016. urtean, zeinetan Espainiak, 25 urtez jarraian munduko liderra izanik organoen emate eta transplanteetan, bere marka gainditu eta gehieneko historikoak lortu dituen: 43,4 emaile pertsona milioi bakoitzeko (guztira 2.018 emaile), eta 4.818 transplante. Zehazki Nafarroan, 61 emaile izan ziren pertsona milioi bakoitzeko, eta 84 transplante egin ziren: 56 giltzurrun-transplante, 18 gibel-transplante eta 10 bihotz-transplante.

Azken urteotan asistoliako organo-emateek gora egin duten bitartean, bigarren urtez jarraian behera egin dute emaile bizidunengandiko giltzurrunen transplanteek: 341 izan dira, 2015eko 388en aurrean; ziur aski, hildako emaileen transplanteen eskaintza handiagoa izan delako.

Iaz, Estatuan 430 pertsonak erabaki zuten beren gorputz-atal bat ematea bizi bat salbatzeko. Gehienak giltzurrunaren emaileak dira, eta gutxi batzuk gibelarenak (30). Erabaki altruista horrek, hainbatetan, ordaindu beharreko prezio handia dakar. Besteak beste, emate baten ondoren, zeina bizi bat salbatzeko egiten baita, lan arazoak egon daitezke, inoiz-edo kaleratzeraino iritsita.

Hori dela eta, honako mozio hau aurkezten dugu:

1. Nafarroako Parlamentuak bere egiten du HEPA elkarteak (Asociación Española de Ayuda a Niños con Enfermedades Hepáticas y Trasplantados Hepáticos) eginiko eskaera, eta Espainiako Gobernua premiatzen du kasuko legedia alda dezan, halako moduz non gorputz-atal baten –zehazki, giltzurrun edo gibelaren– bizirikako ematea egiten duten pertsonek aukera izanen baitute, eta ofizialki hala aitortuko baitzaie, aldi baterako ezintasunagatiko baja hartzeko, emakume haurdunek laneko baja hartzeko duten aukeraren modura.

2. Nafarroako Parlamentuak bere babesa ematen dio organoen emateari –bereziki, bizidunek organoak emateari–, herritarren ongizatea hobetzeko erronkan.

3. Nafarroako Parlamentuak txalotu egiten du organo-emaileen altruismoa, eta aldi berean zorionak ematen dizkio nafar gizarteari, ematearen alde erakusten duen jarrera onagatik, bai eta emate- nahiz transplante-prozesuetan parte hartzen duten profesionalei ere, beren lan ahalegindu eta gogotsuagatik.

